
GĦALL-45  JUM  DINJI  TA’  TALB  GĦALL-VOKAZZJONIJIET

13  TA’  APRIL  2008  –  RABA’  ĦADD  TA’  L-GĦID

TEMA:  “Vokazzjonijiet għas-servizz tal-Knisja-fuq-missjoni”

Egħżież ħuti,

1. Din is-sena, għall-Jum Dinji ta’ Talb għall-Vokazzjonijiet, li se jkun iċċelebrat fit-13 ta’ April, għażilt it-tema: Vokazzjonijiet għas-servizz tal-Knisja-fuq-missjoni.  Il-Mulej Ġesù mqajjem mill-mewt, ta lill-Appostli tiegħu il-kmand: “Morru, mela, agħmlu dixxipli mill-ġnus kollha, u għammduhom fl-isem tal-Missier u ta’ l-Iben u ta’ l-Ispirtu s-Santu” (Matt 28, 19), waqt li żgurahom: “U ara, jiena magħkom dejjem, sa l-aħħar taż-żmien” (Matt 28, 20).  Il-Knisja hija missjunarja min-natura tagħha, u anke fil-persuna ta’ kull membru.  Permezz tas-sagramenti tal-Magħmudija u Griżma ta’ l-Isqof, kull Nisrani hu msejjaħ biex jagħti xhieda u biex iħabbar l-Evanġelju; imma din id-dimensjoni missjunarja hija marbuta, b’mod tassew speċjali u mill-qrib, mal-vokazzjoni saċerdotali.  Fil-patt tiegħu ma’ Iżrael, Alla mar jafda lil xi rġiel – msejħa minnu u mibgħutin f’ismu lill-poplu – missjoni partikolari bħala profeti u saċerdoti.  Dan għamlu, per eżempju, ma’ Mosè: “Ejja – qallu Alla – ħa nibagħtek għand il-Fargħun biex toħroġ lil ulied Iżrael, il-poplu tiegħi, mill-Eġittu ... U meta tkun ħriġt il-poplu mill-Eġittu, intom tqimu lil Alla fuq din il-muntanja” (Eż 3, 10 u 12).  L-istess ġara mal-profeti l-oħra.
2. Il-wegħdiet li saru lil missirijietna twettqu kompletament fi Kristu Ġesù.  F’dan ir-rigward, il-Konċilju Vatikan II jgħid: “L-Iben għalhekk ġie fid-dinja, mibgħut mill-Missier li għażilna fih qabel il-ħolqien tad-dinja u ppredestinana biex fih inkunu wlied adottivi ... Għalhekk, biex itemm ir-rieda tal-Missier, Kristu inawgura fl-art is-Saltna tas-sema  u rrivelalna l-misteru tagħha, u bl-ubbidjenza tiegħu temm il-fidwa” (Kostituzzjoni Dommatika Lumen Gentium, 3).  Diġa, fil-ħajja pubblika tiegħu, waqt li kien jippriedka fil-Galilija, Ġesù kien għażel lil xi dixxipli biex ikunu kollaboraturi mill-qrib miegħu fil-ministeru messjaniku tiegħu.  Per eżempju, dakinhar li għamel il-miraklu tat-tkattir tal-ħobż, qal lill-Appostli: “agħtuhom intom x’jieklu” (Matt 14,16), waqt li għamlilhom il-qalb biex jidħlu huma u jipprovdu għall-folol tan-nies, li  lilhom Ġesù ried joffri sostenn; ried ukoll li huma jiżvelaw dak l-ikel “li jibqa’ għall-ħajja ta’ dejjem” (Ġw 6, 27).  Huwa tqanqal bil-kompassjoni lejn il-poplu, għax waqt li kien idur l-ibliet u rħula sab folol kbar, għajjiena u bla għajnuna ta’ ħadd, bħal nagħaġ bla ragħaj (ara Mt 9, 36).  Din il-ħarsa ta’ mħabba li Ġesù xeħet fuq dawn in-nies wasslet għall-istedina lid-dixxipli: “Itolbu mela lil Sid il-ħsad biex jibgħat ħaddiema għall-ħsad tiegħu” (Mt 9, 38), u biex lit-Tnax jibgħathom, għall-ewwel, għand “in-ngħaġ mitlufa tad-dar ta’ Israel” bi struzzjonijiet eżatti dwar x’għandhom jagħmlu.  Jekk nieqfu nimmeditaw fuq dan il-passaġġ mill-Evanġelju ta’ Mattew – hekk imsejjaħ id-“diskors missjunarju” – nistgħu niddistingwu fih dawk l-aspetti li jimmarkaw il-ħidma missjunarja ta’ kull komunità Nisranija li għandha xewqa kbira li timxi fuq l-eżempju u t-tagħlim ta’ Ġesù.   Li twieġeb għas-sejħa tal-Mulej ifisser li tiffaċċja, bi prudenza u b’sempliċità, kull periklu u anke persekuzzjoni, għax “ma hemmx dixxiplu aqwa mill-imgħallem” (Mt 10, 24). Magħmulin ħaġa waħda ma’ l-Imgħallem tagħhom, id-dixxipli m’humiex aktar waħedhom waqt li jħabru s-Saltna tas-sema; Ġesù nnifsu qed jaġixxi fihom: “Min jilqa’ lilkom jilqa’ lili, u min jilqa’ lili jkun jilqa’ lil dak li bagħatni” (Mt 10, 40).  Mhux biss imma, bħala xhieda awtentiċi, imlibbsin “bil-qawwa mill-għoli” (Lq 24, 49), huma jippridkaw “l-indiema għall-maħfra tad-dnubiet” (Lq 24, 47) lill-ġnus kollha.
3. Preċiżament għax mibgħutin mill-Mulej Ġesù, it-Tnax jissejħu “Appostli”, iddestinati li jterrqu madwar id-dinja jħabbru l-Evanġelju waqt li jagħtu xhieda tal-mewt u l-qawmien ta’ Kristu.  San Pawl, huwa u jikteb lill-insara f’Korintu, jgħid: “aħna – l-Appostli – nxandru ‘l Kristu msallab” (1 Kor 1, 23).  Fil-Ktieb ta’ l-Atti ta’ l-Appostli nsibu li, f’din il-ħidma ta’ evanġelizzazzjoni, għandhom rwol ferm importanti dawk id-dixxipli li s-sejħa tagħhom għarfuha permezz ta’ ċirkustanzi providenzjali, kultant iebsin, bħal dawk li jiġu mkeċċijin minn art twelidhom għax ikunu qed jimxu wara Ġesù (ara Atti 8, 1-4).  L-Ispirtu s-Santu jibdel prova bħal din f’opportunità ta’ grazzja, u jinqeda biha sabiex isem il-Mulej ikun jista’ jitħabbar f’artijiet oħra; b’hekk testendi ruħha u tinfirex il-komunità Nisranija.  Dawn huma rġiel u nisa li, bħalma jikteb Luqa fl-Atti ta’ l-Appostli, “iddedikaw ħajjithom għall-isem ta’ Sidna Ġesù Kristu” (15, 26)  Fuq quddiem hemm, bla dubju, Pawlu minn Tarsu, imsejjaħ mill-Mulej innifsu, u b’hekk Appostlu veru.  Mill-istorja ta’ Pawlu, l-akbar missjunarju ta’ kull żmien, joħorġu d-diversi forom tar-rabta li hemm bejn vokazzjoni u missjoni.  Meta akkużat mill-avversarji tiegħu li ma kienx ġie awtorizzat biex ikun appostlu, jappella diversi drabi għas-sejħa li kien irċieva direttament mill-Mulej (ara Rum 1, 1; Gal 1, 11-12 u 15-17).
4. Fil-bidu, u f’kull ma ġie wara, dak li “jġiegħel” lill-Appostli (ara 2 Kor 5, 14) kienet dejjem “l-imħabba lejn Kristu”.  Missjunarji bla għadd, mal-medda tas-sekli, bħala dixxipli fidili tal-Knisja, doċli għall-ħidma ta’ l-Ipsirtu s-Santu, imxew fuq il-passi ta’ dawn l-ewwel dixxipli.  Il-Konċilju Vatikan II jinnota: “Għalkemm kull dixxiplu ta’ Kristu għandu l-impenn li jagħmel li jista’ biex ixerred il-fidi, iżda Kristu l-Mulej isejjaħ dejjem minn fost id-dixxipli tiegħu lil dawk li hu jridhom jibqgħu miegħu u li jibgħathom jippridkaw lill-ġnus [ara Mk 3, 13-15]” (Digriet Ad Gentes, 23).  Fil-fatt, hija din l-imħabba lejn Kristu li trid tasal għand l-aħwa, ikkomunikata permezz tal-kliem, bl-eżempju u bil-ħajja kollha kemm hi.  Il-venerabbli predeċessur tiegħi Ġwanni Pawlu II kiteb: “Il-vokazzjoni speċjali ta’ dawk li huma missjunarji ‘għal għomorhom’ għadha żżomm il-validità kollha tagħha: fuq dan il-mudell irid jissawwar l-impenn missjunarju tal-Knisja, li dejjem jeħtieġ għotja totali u radikali, u tħabrik ta’ forma ġdida u kuraġġuża” (Enċiklika Redemptoris Missio, 66).
5. Fost dawk iddedikati kompletament għas-servizz tal-Evanġelju insibu lis-saċerdoti, imsejħin biex jippridkaw il-kelma t’Alla, jamministraw is-sagramenti, speċjalment l-Ewkaristija u r-Rikonċiljazzjoni, impenjati biex jgħinu liċ-ċkejknin, il-morda, il-batuti, il-fqar, u dawk li għandhom ħajja iebsa f’partijiet tad-dinja fejn għad hemm ħafna li ma kellhomx laqgħa vera ma’ Ġesù Kristu.  Il-missjunarji jħabbru għall-ewwel darba lil dawn in-nies, l-imħabba ta’ Kristu li kien lest iħallas il-prezz għad-dnubiet.  L-istatistika turi li n-numru ta’ nies li jitgħammdu qed jiżdied kull sena, frott anke tal-ħidma pastorali ta’ dawn is-saċerdoti, ikkonsagrati kollhom kemm huma għas-salvazzjoni ta’ ħuthom.  F’dan il-kuntest trid tingħad kelma ta’ ringrazzjament “lis-saċerdoti tal-fidei donum li jaħdmu b’tant ġenerożità u b’fedeltà kbira, huma u jibnu l-komunità bil-proklamazzjoni tal-kelma ta’ Alla u bil-qsim tal-Ħobż tal-Ħajja, u jiddedikaw l-enerġija kollha tagħhom għas-servizz tal-missjoni tal-Knisja.  Ejjew niżżu ħajr lil Alla għas-saċerdoti kollha li waslu biex offrew sa ħajjithom b’sagrifiċċju biex ikomplu jservu lil Kristu ... Tagħhom hija xhieda qawwija li għandha tqanqal ħafna żgħażagħ biex jimxu wara Kristu u jagħmlu minn ħajjithom don għall-oħrajn, u b’dan il-mod jiskopru l-vera ħajja” (Eżortazzjoni Appostolika Sacramentum Caritatis, 26).
6. Dejjem kien hemm fil-Knisja ħafna, irġiel u nisa, li mnebbħin mill-Ispirtu s-Santu, għażlu li jgħixu l-Evanġelju b’mod radikali, bil-professjoni tal-voti tal-kastità, faqar u ubbidjenza.  Din il-ġemgħa ta’ reliġjużi rġiel u nisa, ġejjin minn tant Istituti ta’ ħajja kontemplattiva u attiva, għadu jaqdi “parti importanti ħafna fl-evanġelizzazzjoni tad-dinja” (Ad Gentes, 40).  Bit-talb tagħhom kontinwu, u fil-komunità, il-kontemplattivi jinterċedu bla heda għall-umanità kollha.   Ir-reliġjużi ta’ ħajja attiva, bid-diversi ħidmiet tagħhom ta’ karità, iwasslu lil kulħadd xhieda ħajja ta’ l-imħabba u l-ħniena ta’ Alla.  Il-Qaddej ta’ Alla Pawlu VI, dwar dawn l-appostli ta’ żmienna, għid li: “fuq kollox huma tar-rieda u ħielsa li jħallu kollox u jitilqu biex ixandru l-Evanġelju anke sat-trufijiet ta’ l-art, frott il-konsagrazzjoni tagħhom.  Huma ħabrieka u l-appostolat tagħhom huwa spiss ferm oriġinali, immarkat b’inġenwità li titlob ammirazzjoni.  Huma ġenerużi: spiss jinstabu fuq il-fruntieri tal-ħidma missjunarja, u kontinwament jieħdu riskji mill-akbar għal saħħithom u anke għal ħajjithom.  Tassew li l-Knisja hija ferm obbligata lejhom” (Eżortazzjoni Appostolika Evangelii Nuntiandi, 69).
7. Sabiex il-Knisja tkompli twettaq il-missjoni li fdalha Kristu, u ma tkunx nieqsa minn dawk li jressqu l-proposti ta’ l-Evanġelju – tant meħtieġa mid-dinja – il-komunitajiet Insara għandhom ifittxu li ma jonqsux milli jipprovdu edukazzjoni kontinwa fil-fidi, sew lit-tfal kif ukoll lill-adulti.  Hu meħtieġ li jinżamm ħaj fil-fidili l-impenn ta’ responsabbiltà missjunarja u solidarjetà ħabrieka mal-popli tad-dinja.  Id-don tal-fidi jitlob lill-Insara kollha biex jikkoperaw fil-ħidma ta’ evanġelizzazzjoni.  L-għarfien ta’ dan kollu jeħtieġ li jissaħħaħ bil-predikazzjoni u l-katekeżi, bil-liturġija, u b’taħriġ kontinwu fit-talb. Jeħtieġ jikber waqt li nipprattikaw l-akkoljenza, nilqgħu lil ħaddieħor billi noffru l-imħabba tagħna u l-akkumpanjament spiritwali, permezz ta’ riflessjoni u dixxerniment, kif ukoll bl-ippjanar tal-ħidma pastorali – fejn l-attenzjoni lejn il-vokazzjonijiet għandha dejjem titqies bħala parti integrali minn din il-ħidma.
8. Vokazzjonijiet għas-saċerdozju ministerjali u għall-ħajja konsagrata jistgħu jiffjorixxu biss f’art spiritwali li qed tiġi kkultivata tajjeb.  Dawk il-komunitajiet Insara li qed jgħixu l-aspett missjunarju tal-misteru tal-Knisja b’mod profond ma jistgħu qatt isibu ruħhom “magħluqin” iħarsu l-ġewwa.  Il-missjoni, bħala mod ta’ xhieda għall-imħabba divina, tqum tassew fuq tagħha meta tkun qed tingħex flimkien f’komunità, “biex hekk id-dinja temmen” (ara Ġw 17, 21).  Il-Knisja titlob kuljum lill-Ispirtu s-Santu għad-don ta’ aktar vokazzjonijiet.  Miġburin madwar il-Verġni Marija, Sultana ta’ l-Appostli, bħalma sar fil-bidunett, il-komunità ekkleżjali titgħallem minnha kif għandha ssejjaħ lill-Mulej bil-qawwa kollha, ħalli jiffjorixxu appostli ġodda, mixgħulin bil-fidi u l-imħabba li huma tant meħtieġa għall-missjoni.

9. Waqt li nerħi din ir-riflessjoni lill-komunitajiet ekklażjali madwar id-dinja biex jagħmluha tagħhom u joħorġu minnha ispirazzjoni għat-talb; waqt li nagħmel kuraġġ lil dawk li, bil-fidi u l-ġenerożità tagħhom, huma mpenjati għas-servizz tal-vokazzjonijiet, nibgħat b’qalbi kollha – lill-edukaturi, katekisti u lil kulħadd, speċjalment żgħażagħ li qegħdin fil-vjaġġ vokazzjonali tagħhom – Barka Appostolika speċjali.
Mill-Vatikan, 3 ta’ Diċembru 2007

